
Җәмгыятьтә диннең роле.

Дәреснең максаты:диннең нәрсә икәнлеге белән таныштыру;эзләнү-тикшеренү эше белән шөгыльләнергә өйрәтү; үткәннәр белән кызыксыну тәрбияләү; әхлаклылык сыйфатлары тәрбияләү..

Җиһазлау: компьютер,экран, тест биремнәре,тикшерү-эзләнү эшләре.

                                     Дәрес барышы.

1 өлеш.Оештыру өлеше.

Дәресне алып бару өчен психологик халәт тудыру.

Узган дәрес темаларының үзләштерелүен тест ярдәмендә тикшерү.Тест биремнәре төрлечә була.

  Тест № 1

“Икеле” гә укучыга таблицаны төзәтергә ярдәм итегез. Анда терминнар һәм аларның билгеләмәләре китерелгән, әмма аларның урыннары буталган.

	1.  Йола
	А. Кешеләрне социаль нормаларны үтәргә этәрүче кызыксындыру яки җавапка тарту чаралары

	2.  Церемония
	Б.  Җәмгыятьтә аеруча сакланучы, бик нык хөрмәт ителүче күмәк эш-гамәл  үрнәкләре

	3.  Ритуал
	В.Нык стильләштерелгән һәм җентекләп планлаштырылган ишарәләр һәм сүзләр җыелмасы, аларны башкаручыларны  махсус рәвештә сайлап алалар һәм әзерлиләр 

	4. Үрнәк гадәтләр
	Г.символик мәгънәгә ия булган һәм нинди дә булса вакыйгаларны һәм даталарны бәйрәм итүгә багышланган эш-гамәлләр эзлеклелеге 

	5. Санкцияләр
	Д.гореф-гадәт яки ритуал белән билгеләнгән барлык эш-гамәлләр

	1-          2-                   3-
	4-                           5-


2.Түбәндәге әсәрләр өч төрле мәдәниятнең кайсына карый?

А)В.Высоцкий һәм Б.Окуджава җырлары,

Б) Дж.Верди опералары,

В)”Юнона һәм Авось” рок-операсы,

Г)такмаклар,

Д)”күбек” опералар,

Е)детектив әдәбият.

	Буыннар
	Музыкаль мавыгулар

	Яшьләр
	

	Урта яшьтәгеләр
	

	Олылар һәм картлар
	

	
	


3.Субкультура  һәм контркультура бер-берсеннән нәрсә белән аерыла?

4.Начар гадәтләр белән, сезнеңчә, ничек нәтиҗәлерәк көрәшеп була? Алар белән көрәшү кирәкме?

3. Төп өлеш.

  Укучылар,безнең бүгенге темабыз бик үзенчәлекле.Без бүген сезнең белән дин, диннең кешегә ни бирүе турында сүз алып барырбыз.  

-Укучылар, нәрсә ул дин?(Укучыларның җаваплары тыңлана.)

-Ә, балалар, беренче кешеләр ничек барлыкка килгәннәр соң?

     Элеккеге вакытларда  кешенең барлыкка килүен бер төрле генә итеп бирәләр иде дәреслекләрдә. Ә инде хәзерге вакытта укытучы ике төрле вариантны да бирә ала. Сез инде биология курсы буенча аның беренчесен бик яхшы беләсез. Ә менә мин хәзер сезгә беренче кешенең барлыкка килүе турында дингә нигезләнеп аңлатырмын.

   Аллаһы Тәгаләнең нинди зат икәнен барыгыз да белә торгансыздыр инде. Менә шушы бөек зат галәмне бар кыла. Күкләрне ,җирләрне,агачларны,киек җанварларны бар кыла.Шуннан соң  боларга хуҗа булырлык бер зат кирәклеге турында уйлана башлый.  Үзе янына Җабраил г-мне чакыра.”Бар, җир йөзеннән бер уч туфрак алып кил”,-диеп боера. Туфрак алганда, җир бик нык ялвара, үзеннән туфрак алмавын үтенә.Ул аны ала алмый .Кабат Микаил г-м не җибәрә, ул да алып кайта алмый.Чират Газраил г-мгә җитә. Ул Аллаһның әмерен өстенрәк күреп, җир йөзенең көнчыгыштан алып көнбатышка кадәр булган төрле урыннарыннан кырык аршинга кадәр бер уч туфракны Аллаһы Тәгаләгә китерә.Хак Тәгалә:”Туфрак сиңа ялвардымы?”-дип сорый.  “Ялварды,бик ялварды, ул адәмнәр минем өстемнән йөрерләр кирәкмәс җирләрдә йомышларын йомышларлар, төкерерләр,”- дип ялварды дигән.Газраил г-м туфракнын төрлесен алып килгән: ак,кара, сары,яшел,зәңгәр төсләрен.Шуның өчен адәм балалары төрлесе-төрле төстә булдылар. Газраил г-м туфракны Мәккә белән Таиф арасына куйды.Шуннан соң Аллаһы Тәгалә бу туфракны коры җирдә тотты,39 көн кайгы дәрьясыннан яңгыр яуды,1 көн шатлык дәрьясыннан яуды. Шуның өчен кешенең гомерендә борчулары шатлыкларга караганда күбрәк була икән.

    Аллаһы Тәгалә акылы зат яратачагын белгәч, бик күпләр аның янына киләләр .Ут килә: “Миннән яса”-ди. Аллаһ аңа: “Син ачуың килгән вакытта бар нәрсәне көйдереп, яндырып бетерерсең”-ди.

Шуннан өермәләр куптарып  җил килә. “Миннән яса,мин бик җитез”,-ди.Аллаһ аңа: “Юк,синең белән булмый, ачуың килгән вакытта бөтен җирләрне пыран-заран китереп бетерерсең”,-ди.

Шуннан су килә:Миннән яса”,-дип. Аллаһ аңа: Синнән дә булмый,ачуың килгән вакытта ярларыңнан ташып бөтен җирне су белән тутырырсың”,-ди. Шул вакытта җир: “Мин аяк астында ята торган бер зәгыйфь мәхлүк, минем бер шаккатырыр әйберем юк.”,-ди, тыйнак кына.Шушы тыйнаклыгы аркасында Ходай адәмне җирдән ясый.Туфрактан кешене ясап куя һәм аңа 40 елдан соң җан керә. Иң беренче башка,кабат күзгә керә җан кеше үзенең туфрактан яратылуын күрә. Җан кереп байтак кына гомер үткәч адәмгә күңелсез була башлый.Шуннан соң Аллаһы Тәгалә Адәмгә яр итеп Хәваны, Адәмнең уң як кабыргасыннан яратты. . Адәм уянгач аны күргән һәм үз кабыргасыннан яратылган булуын белгән.Матурлыгына сокланып аңа гашыйк булган. Аллаһы Тәгалә аларга никах укыган.

       Шуннан соң алар оҗмахта яшиләр,нәрсә теләсәләр шуны ашыйлар,ләкин оҗмахтагы бодай  агачның җимешен ашарга кушмый. Бу вакытта начарлыклары өчен иблис оҗмахтан куылган була, аның Адәмнәрнең анда калуына бик нык ачуы килә, шул вакыт ул аларга бодай агачының җимешен ашарга ярамаганлыкны ишетә. Оҗмахка керү юлларын эзли башлый. 300 ел буе оҗмахтан чыгучыны көтә.Тавис кошы чыга,  шул чакта аны иблис котырта башлый. “ Озак яшәү серен өйрәтәм,  оҗмахка алып керсәң “,-дип.  Тавис кошы:” Мин генә алып керә алмыйм”,- дип, дусты еланны чакыра. Еланның да бу серне беләсе килә.Авыз эченә урнаштырып иблисне оҗмахка кертә,Аллһы Тәгалә аны белә,ләкин туктатмый,  аның адәм баласын сыныйсы килә.Иң беренче иблис Адәмне котырта,  анысы бирешми, кабат Хәва янына китә. Хәва иблис коткысына тиз бирешә Үләсе дә, оҗмахтан да чыгасы  килмичә бодай агачының җимешен ашый һәм ботагын сындырып Адәмгә дә алып килеп каптыра , җимеш  бугаз уртасына җитүгә,  исенә төшә. Йота да кире чыгара да алмый..Бу җимеш бугаз уртасында утырып кала, ирләр бугазындагы төернең сере шунда. Шуннан соң Адәм белән Хәваны икесен-ике җиргә төшерәләр.Кавышалар, бер-бер артлы балалары туа. Алдан туган улга-соңрак туган кызны кияүгә бирә баралар. Аларның  һәрбер баласы игезәк була. Олы малае Кабил,кызы Әкълимә була.Кабилгә Әкълимә ошый.Ул шуңа өйләнергә тели, әтиләре корбан чалыгыз: “ Кайсыгызныкы  кабул була, шул   сайлап ала “,-ди. Һабилнеке кабул була Кабил һаман килешергә теләмичә, туганын үтерә.Нишләтергә белмичә торганда, ике карга үзара сугышалар һәм берсе үлә.Исән карга икенчесен туфрак белән күмә башлый.Моны күргәч Кабил дә туганын җиргә күмә..  Шулчак Кабил янына иблис килә: “Синең корбаның кабул булмыйча, аның корбаны ни өчен кабул булганын беләсеңме? “,-ди. “Белмим”,-ди.. Иблис аңа: “ Ул утка табына иде”,- дип ялганлый..Шуннан соң Кабил утка табына башлый. Шулай итеп,  дини табынулар артканнан-арта бара.Менә мин сезгә бүген Адәм белән Хәваның, икенче төрле әйткәндә, дини вариантта беренче кешеләр барлыкка килүне  сөйләп күрсәттем.

    Кабилә булып яшәгән кешеләр югары көчкә ышануларын төрлечә белдерә башлыйлар: кемнәрдер утка,суга, табигать күренешләренә, сыннарга һәм башкаларга табына башлый. Бик күп төрле дини ышанулар барлыкка килә.Шуларның кайберләре,  урау юллар аша үтеп, безгә дә килеп җиткән.

Слайдлар буенча теманы аңлату.

Ислам, христиан дине кайчан дәүләт дине буларак кабул ителә?         

Балалар, безнең  районыбызда нинди дини ышанулар бар әле ул? 

Ислам, христиан, мәҗүсиләр. Ике зур динебез буенча укучыларыбыз эзләнү-тикшеренү эшләре алып бардылар.Сүзне аларга бирәбез.

        “Үткәнең оныткан халыкның киләчәге юк.”

                                                                        Ш.Мәрҗәни

[image: image3.emf]19-20 нче гасырларда төбәгебездә диннең 

куелышы һәм мәчетлә р язмышы.

Эзләнү-тикшерү эшенең 

максаты:

19-20 нче гасырларда районыбыздагы диннең һәм 

мәчетләрнең язмышы турында күбрәк мәгълүмат 

туплау.

Эзләнү-тикшерү эшенең бурычлары:

-теоретик яктан төгәл мәгълүматлар туплау;

-практик яктан ул мәчетләрдә булу;

-туган ягыбызның,әби-бабаларыбызның 

гореф-гадәтләре,динебезнең язмышы белән кызыксыну.


   1 слайд.

[image: image4.emf]Нинди генә юллар аша узса да,

Иманына тугры калды халкым.


   Динебез татар халкын иң авыр чакларда да исән-имин саклап калды, болганчык заманнарда да халкыбыз үз телен, гореф-гадәтләрен онытмады, иманын югалтмады. Дин-башка дөньяви фәннәр- химия, физика, математика кебек үк фән икән. Әмма алардан аермалы буларак, ул дөньяны бүтән яссылыкта, ягъни җан, рух яссылыгында танып белергә өйрәтә.

2 слайд.

  Коръән китабы күрсәтелә.

[image: image5.emf]Нечкәрә күңлем Коръән алып укысам,

Җаным киңәя сәҗдәләргә ятам,

Тәсбих әйтәм,рухым ләззәтләнә.кинәнә.

Китә күңлем тулган тау-тау кайгы,

Барлык борчулардан пакъланам.

Тәңремнән көтәм чиксез рәхмәт

Әллә нәрсәләрдән сакланам.

Г.Тукай


Коръән- ислам диненең төп изге китабы.Изге китапта ислам диненең асылы, төп таләпләре, икенче төрле әйткәндә, шәригать кануннары аңлатыла.Алар арасында иң мөһимнәре түбәндәгеләр: Аллаһның берлегенә,Мөхәммәд пәйгамбәрнең Алла илчесе икәнлегенә ышану; биш вакыт намаз уку;Рамазан аенда ураза тоту;мохтаҗларга өлеш чыгару; мөмкинлегең булса хаҗга бару.
Шәригать кануннары Коръәндә әхлакый кагыйдәләр, кешенең үз-үзен тотышы, эчке дөньясы, фикерләве белән тыгыз бәйләнештә бирелгән.Анда тугрылык, ихласлылык, юмартлык,сүз һәм гамәл берлеге, шәфкатьлелек,ата-ананы хөрмәт итү, сабырлык һәм башка шундый матур әхлакый сыйфатлар мактала, аларның тискәреләре төрлечә хөкем ителә.Бигрәк тә ялганчылык, кеше канын түгү, фетнә тарату, эчүчелек, зина кылу,хәрам мал туплау гаепләнә.

3 слайд

[image: image6.emf]Тикшерү нәтиҗәлә ре.

 Эзләнү-тикшеренү эшен башлап җибәргәнче без яшьтәшләребез арасында сораштыру үткәрдек.Һәм нәтиҗәләр түбәндәгечә.Сораштыруда 124 кеше катнашты. Шуларның : 50%  дин турында белми,29% әз-мәз булса да күзаллаулары бар, 16% ислам диненең төп асылларын атый алдылар, 1% намаз уку тәртибен белә,мәчеткә йөри, 4% җавап бирүдән баш тартты.

4 нче слайд

[image: image7.emf]И,манара, ничә еллар

Син утырдың нур булып,

Сине кисеп төшергәннәр

Йөрсен инде хур булып.

И, Манара, сине кискәч,

Барча кошлар таралды.

Азан да юк, намаз да юк

Күңелләребез каралды.


       Зәңгәр Нократ ярында

       Җиләкле тау янында-

      Акчарлактай ак кала,

      Мамадышым, дип атала.

Безнең туган ягыбыз-Татарстанның борынгы төбәкләренең берсе.Булат Тимер хан Болгар шәһәрен туздырганнан соң Мәмдәш карт Нократ елгасының уң ярындагы бушлыкка 1391 нче елда   Мамадыш авылына нигез сала.1605 нче елга кадәр  төбәгебездә мөселманнар гына яшәгән.Көз көне бу якларга үзенең иптәшләре белән Богдан Анучев  дигән кеше килә. Мөселманнарны христианлаштыру сәясәтен башлап җибәрә.Алар килгәнче Мамадыш авылында бер мәчет эшләп килгән була.Мәчетне шул елны ук җимерәләр һәм җирле халыкны Ушмы аръягына куып җибәрәләр. Төбәгебездә  чиркәүләр төзү эшен җәелдерәләр. Екатерина икенче идарә иткән чорларга кадәр монда мәчет төзергә рөхсәт бирелми. 
  Төбәгебез халкы эш яратканлыктан 17-18 нче гасырларда икътисад үсә.Бер-бер артлы бакыр кою, тире,күн эшкәртү завод-фабрикалары  төзелә.Шулардан чыгып 1781 нче елның 28 нче сентябрендә Екатерина 2 нче указы нигезендә Мамадышка өяз шәһәре  статусы бирелә.Ул вакытта шәһәребездә 2 зур мәчет төзелә.Аның берсе фабрика чатында, икенчесе 3 нче мәктәп урынында булган.1930 нчы елны манараларын кисеп берсеннән мәктәп остаханәсе,икенчесеннән  балалар бакчасы ясыйлар. Бу биналар1980 нче елларда сүтеләләр.

. 

  Иске мәчет фотосы

И,манара, ничә еллар

Син утырдың нур булып, 

Сине кисеп төшергәннәр 

Йорсен инде хур булып.

И,манара, сине кискәч,

Барча кошлар таралды.

Азан да юк, намаз да юк

Күңелләребез каралды.

Районыбыздагы мәчетләрнең бар язмышы 1930-1940нчы елларда хәл ителә. Бер-бер артлы манараларын кисеп,  алардан клуб,кәнсәләр,ашханә ,мәктәп ясыйлар.  Безнең тикшерүләр күрсәткәнчә, аларның 64%  2-3 ел эчендә  янып юкка чыга.  Шушындый авыр елларда да нурлы аен югалтмаган мәчетләребез булган .Шундыйлар рәтенә без Түбән Ушмы мәчетен кертә алабыз.Ул авылда 4 мәчет мәхәллә эшләп килә .1934 нче елда бер-бер артлы 3 мәчетнең манарасын кисәләр. Ә таштан төзелгән мәчеткә ул вакытта кагылмыйлар.1940 нчы елны килеп 6 багананың 4 сен кисәләр 2 сен кисәргә җитешмиләр ,күпмедер вакыт үткәч теге киселгән баганаларны киредән болтлар белән ныгытып ,тарттырып куялар.Шулай мәчет тора бирә.1970 нче елны колхоз рәисе Мөхәмәтҗан Шакиров мәчет түбәсенең калаен алыштырта. Бу хәл обкомга кадәр барып җитә. Икенче көнне үк тикшерү киләчәге билгеле була.Төн буе авыл халкы мәчеткә экспонатлар җыеп анда музей ясыйлар. Килгән обком кешесе ишекне ачуга “Авыл музее” дигән язуны күргәч ,җитәкчегә зур рәхмәтләр әйтеп китә. 1990 нчы елда музейны мәктәпкә күчерәләр,янәдән мәчет үз эшенә тотына.                                                                    

  Мәчетләрне салдыруда һәр кеше дә ярдәм итәргә тырыша. 1914 нче елны үз гаиләсе белән Шәдче авылының мулласы чит илгә  китә.  Ибраһим абыйны язмыш җилләре башта Кытайга,аннан Австралиягә,соңрак Төркиягә илтә.Бик укымышлы мулла була ул.Малае АКШ ларында яши берничә оешмасы бар.Үлләр алдыннан Ибраһим абый улы Илһамга  әманәт әйтеп калдыра :  “Булдыра алсаң ,авылыма кайтып, мәчет салдыр”.Балалары аның гозерен үтиләр. 1997нче елны Шәдче авылына кайтып “Ибраһим Айдөгел мәчете “  ачалар. 
[image: image10.emf]Алдан күреп алданулар...

Ышанычлар-җимерек, 

ватык.

Көя төшкән җаныбызга

Иман яңартырга вакыт.


  Бу безнең шәһәр мәчете.Аны 1990 нчы елны ачтылар.Аңа кадәр  1987 нче елны зират янындагы “Юныс” мәчетен ачкан булалар. Мәчет ишекләре теләгән кешеләр өчен бүген ачык.Ял көннәрендә балалар анда дин сабаклары,әхлак дәресләре ала алалар.

 
[image: image11.emf]
Мәктәбебезгз иң якын урнашкан “Изге Нур” мәчете. Бүгенгесе көндә бик күп кенә укучыларыбыз анда дин сабаклары алалар.

Районыбызда бүгенгесе көндә 52 мәчет эшли, шуларның 2 се юлаучылар мәчете.

“Тел,лөгать, гадәт вә әхлак алмашып яшик.”

                                                       Г.Тукай

Христиан дине.


[image: image13.emf]19-20 нче гасырларда төбәгебездә диннең 

куелышы һәм чиркәүлә р язмышы.

Эзләнү-тикшерү эшенең 

максаты:

19-20 нче гасырларда районыбыздагы диннең һәм 

чиркәүләрнең

язмышы турында күбрәк мәгълүмат 

туплау.

Эзләнү-тикшерү эшенең бурычлары:

-теоретик яктан төгәл мәгълүматлар туплау;

-практик яктан ул чиркәүләрдә булу;

-туган ягыбызның,әби-бабаларыбызның 

гореф-гадәтләре,динебезнең язмышы белән кызыксыну.

[image: image14.emf]Дус һәм тату яшибез.

Керәшен,карендәшем минем-

Халкымның бер асыл бизәге.

Синең бер тыңлаганнарың

Гомерлеккә өзелә үзәге.

Куңелең саф,тыйнак,рухың 

чиста

Һич тутыкмас көмеш 

тәңкәдәй.

Һәрбер кызың миңа сеңел 

кебек,

Һәр әбекәй-туган ападай.

Гәрәй Рәхим


Керәшен кызлары.

Әй керәшен, карендәшем минем-

Халкымның бер асыл бизәге.

Сине бер тыңлаганнарның

Гомерлеккә өзелә үзәге.

Күңелең саф, тыйнак, рухың  чиста

Һич тутыкмас көмеш тәнкәдәй.

Һәрбер кызың миңа сеңел кебек,

Һәр әбекәй-туган әнкәдәй.

Гәрәй Рәхим

[image: image15.emf]Псалтырь китабы


Псалтырь китабы

    Керәшеннәрнең изге китабы Псалтырь дип атала. Аны уку-җырлау җанны сафландыра,фәрештәләрне булышырга чакыра, караңгылыкны тарата,Аллага ышануны, аңар өмет итүне аңлата. Яшьләргә ямь кертә,һәммәсенең дә акылын тулыландыра.

3 слайд


[image: image16.emf]Тикшерү нәтиҗәлә ре.

Диаграмма

Без үзебезнең яшьтәшләребез арасында сораштыру үткәрдек Динебез һәм чиркәүләребез турында ниләр беләсез?-дип.Сораштыруда 58 кеше катнашты.Нәтиҗәләр түбәндәгечә 74%   берни дә белми,20 %  диннең  исемен белә, аннан башканы белми,2% Мамадышта урнашкан чиркәүләрнең исемен атый,изге китапның исемен әйтә алды, 4%  керәшен такмаклары җырлап күрсәтте.Шулардан чыгып без эзләнү эшен башлап җибәрдек.

[image: image17.emf]Мамадышыбызда төзелгән иң борынгы 

Сверск Богородцкий соборы


Мамадышыбызда төзелгән иң борынгы  Сверск Богородецкий соборы. 1605 нче елда Богдан Онучев  иптәшләре белән бу якларга килеп урнаша.. Моңа кадәр шәһәребездә ислам дине тотучылыр гына яшәгән булган. Алар христиан динен тарату эшенә керешәләр. Нократ елгасы буенда 1614 нче елны агачтан Сверск Богородецкий чиркәве салалар.Пугачев яулары вакытында бу чиркәү янып бетә.Шуның урынына 1785 нче елны таштан чиркәү төзиләр һәм аның янәшәсендә.часовня да салалар.  Бу чиркәү бик күп еллар халыкка хезмәт итә. Дини каршылыклар көчле булган вакытта ул  да хезмәт итүдән туктый.1934 нче елны аны җимерә башлыйлар, ләкин күпме генә тырышсалар да булдыра алмыйлар. 1937 нче елны Мәскәүдән шартлаткыч алып кайтып шартлаталар ,алайда нигезен вата алмыйлар.

[image: image18.emf]Флора һәм Лавра чиркәве


Флора һәм Лавра чиркәве

Флора һәм Лавра  чиркәве 19 нчы гасырда Кызыл тау авылында салына. Үз гомере эчендә ул ничәмә-ничә янгын кичерә, ләкин ул эшләүдән туктамый. Җимереп карыйлар да туктап калалар, шуннан соң аны  озак еллар  склад  итеп кулланалар. Бу чиркәүнең стеналары бик күп вакыйганы, серле тарихны үзләренең стеналарына сеңдереп калганнар.Аның манарасы башындагы олы качы төшмәгән.Бүгенгесе көндә бу чиркәүдә төзәтү эшләре алып барыла.

[image: image19.emf]Кумырык авылы чиркәве


Кумырык чиркәве

Чиркәүне Петербургта яшәүче бер бай төзетә.Урынын үзе килеп сайлый.Эшчеләрен дә үзе алып килә. Төзелеш  барган җирдә уйнап йөргән бер кыз баланың башына агач төшеп ул бала үлә.Ул кызны шушы чиркәү астына күмеп калдыралар. 1903 нче елны аны ачалар,чиркәүдә поп балаларга “Закон божий” укыта.   1930 нчы

 елда Совет хокүмәте хезмәткәрләре күрсәтмәсе буенча аны ябалар,җиһазларын Мамадышка алып китәләр,качын кисәләр.Попны кулак дип сөргенгә сөрәләр.1956 нчы елны чиркәүнең куполын сүтәләр һәм аннан клуб ясыйлар.Бүгенгесе көндә дә ул клуб вазифасын үти.

Ксени
[image: image20.emf]Ксения чиркәве

я чиркәве

Ксения чиркәвен 1870 нче елда Алабуга купецы  Гаврил Семенович Распопов төзетә.Аның   хатыны Мамадышныкы була .Ул бик яшьләй үлеп китү , ире шуның исемен мәңгеләштерү йөзеннән чиркәү төзетә,24 нче гыйнварда искә алу көнен үткәрәләр.

1930 нчы елда аның побын читкә җибәрәләр,шул сәбәпле ул эшләүдән туктый.Бөек Ватан сугышы елларында бу чиркәү эшли башлый.Кырыс елларны да исән-имин чыга ала бу чиркәү.Бүгенгесе көндә дә ул халыкка хезмәт итә.

[image: image21.emf]Питрау багалмасын коеп,

Җапракларын җилләр тараткан.

Әйтмим җаман сүз башкаларга.

Ходай барын тигез яраткан.

Җәелеп лә суларга төшәрбез,

Колачларны җәеп җөзәрбез.

Кулны-кулга,иңне-иңгә куеп,

Тормыш дәрьяларын кичәрбез.

•


Питрау багалмасын коеп,

Җапракларын җилләр тараткан.

Әйтмим җаман сүз башкаларга.

Ходай барын тигез җараткан.

Җәелеп лә суларга төшәрбез,

Колачларны җәеп җөзәрбез.

Кулны-кулга, иңне-ингә куеп,

                                                    Тормыш дәрьяларын кичәрбез.

Менә сез,укучылар эзләнү-тикшерү эше алып бардыгыз, ул вакытта нинди кыенлыкларга очрадыгыз?

  Менә үзегез өчен һәм иптәшләрегез өчен күпме кызыклы мәгълүмат бирдегез.

 Ә инде диннен кешедәге нинди сыйфатларны хуплавын без вәгазьләр аша белербез.Игътибар белән тыңлагыз,  ни әйтергә теләгәнне төшенергә тырышыгыз. 

(Дин дигән язуны тактага беркетәбез чәчәкнең үзәге кебек итеп.Җавапларын тапкач чәчәкнең таҗларын куябыз.)

     1.Сабырлык.

     2.Миһербанлылык.

    3.Гайбәттән өстен булу.

    4. Шөкер итә белү.

    5.Ата-ана хакы.

    6.Намуслылык.

4.Ныгыту.

Укучылар,  без сезнең белән бүгенге дәрестә динебез турында сөйләштек.Әйдә йомгак ясыйк әле. Берәр дин кешене начар булырга өйрәтәме? Диннән куркырга кирәкме? Дөньяви белем белән дини белем бер-берсенә комачауламыймы? 

5.Дәресне йомгаклау.

    Укучылар, бүгенгесе көндә бер-бер артлы мәчетләр, чиркәүләр ачыла.Шуны онытмагыз, алар һәйкәл түгел  ачылган икән эшләргә тиеш. Урамнан үткән вакытта азан тавышы ,кыңгырау чыңнары ишеткәч өркеп чапмагыз. Бер-берегезнең динен хөрмәт итегез.Тормыш юлын үтәргә үз динегездә булган егет һәм кызны сайлагыз.

 6.Өйгә эш бирү.

П.20 эчтәлек,5 нче иҗадый бирем.

